
IJTIMOIY HAMKORLIK 
– BARKAMOL AVLODNI 
TARBIYALASH POYDEVORI

Sharipova Gulruxsor Nurkabilovna
MTTDMQTMO instituti dotsenti, p. f. f. d.(PhD)

Annotatsiya: Mazkur maqolada maktabgacha yoshdagi bolalarning jamiyatga ijtimoiylashuvi masalalari, uning ahami-
yati va samarali tashkil etish yoʻllari yoritilgan. Ijtimoiylashuv jarayonida bolalarning ijtimoiy tajriba orttirishi, jamiyatga 
moslashuvi hamda shaxs sifatida shakllanishi muhim omil sifatida koʻrib chiqilgan. Shuningdek, maktabgacha ta’lim tash-
kilotlari, ota-onalar va mahalliy hamjamiyatlar oʻrtasida ijtimoiy hamkorlikni tashkil etish jarayoni keng tahlil etilgan.

Kalit so‘zlar: ijtimoiylashuv, maktabgacha ta’lim, bola rivojlanishi, ijtimoiy muhit, ijtimoiy hamkorlik, pedagogika, ijtimoiy 
tajriba, loyiha metodi, ekskursiya, tarbiya.
Abstract: This article discusses the issues of preschool children’s socialization, its importance, and effective ways of 
organizing it. In the process of socialization, particular attention is paid to children’s acquisition of social experience, their 
adaptation to society, and the formation of their personality. The article also provides a comprehensive analysis of the 
organization of social partnership among preschool educational institutions, parents, and local communities.

Key words: socialization, preschool education, child development, social environment, social partnership, pedagogy, 
social experience, project method, excursion, upbringing.
Аннотация: В данной статье рассматриваются вопросы социализации детей дошкольного возраста, её значение 
и пути эффективной организации. В процессе социализации особое внимание уделяется накоплению детьми 
социального опыта, их адаптации к обществу и формированию личности. Также подробно проанализирован про-
цесс организации социального партнёрства дошкольных образовательных учреждений, родителей и местных 
сообществ.

Ключевые слова: социализация, дошкольное образование, развитие ребёнка, социальная среда, социальное 
партнёрство, педагогика, социальный опыт, проектный метод, экскурсия, воспитание.

KIRISH
Zamonaviy psixologiya va pedagogika fanida “ijtimoiylashuv” tushunchasi ijtimoiy-madaniy tajribani oʻz

lashtirish va qayta tiklash jarayonida insonning rivojlanishi hamda oʻzini oʻzi rivojlantirish jarayoni sifatida talqin 
etiladi. Albatta, yosh avlodning jamiyatga muvaffaqiyatli ijtimoiylashuvini ta’minlash juda muhimdir. Zamonaviy 
dunyoda yosh avlodni ijtimoiy rivojlantirish muammosi dolzarb masalalardan biriga aylanib bormoqda. 

Ota-onalar va pedagoglar jamiyatga moslashib kelayotgan bolaning oʻziga ishongan, baxtli, aqlli, mehribon 
va muvaffaqiyatli boʻlishi uchun nima qilish kerakligi haqida maktabgacha yoshdanoq qaygʻurishlari kerak. 
Insonning shakllanishi murakkab jarayon boʻlib, kelgusida bolaning kattalar olamiga qanday moslashishi, 
hayotda oʻz oʻrnini topa olishi hamda oʻz salohiyatini roʻyobga chiqara olishiga koʻp narsa bogʻliq.

Bir qarashda maktabgacha yoshdagi bolaning ijtimoiy dunyosi katta emasdek tuyuladi. Bular uning oilasi, 
kattalar va bogʻchadagi tengdoshlari hisoblanadi. Biroq bola tashqariga chiqqanda, atrofidagi turli xil odamlar 
bilan qarindoshlik, doʻstlik, kasbiy va mehnat faoliyati hamda mushtarak qiziqishlar yuzasidan oʻzaro munosa-
batlarga kirishadi.

Shuning uchun maktabgacha yoshdayoq bolalarda insoniy munosabatlarning xilma-xilligi toʻgʻrisida tasav-
vurni shakllantirish, ularga jamiyatda oʻrnatilgan axloq qoidalari va me’yorlari haqida soʻzlab berish, hayotiy 
vaziyatlarda sodir boʻlayotgan aniq voqealarga adekvat munosabat bildirishga yordam beradigan xulq-atvor 
modellari bilan tanishtirish zarur. Boshqacha aytganda, ijtimoiylashuv jarayonini boshqarib borish zarur.

MAVZUGA OID ADABIYOTLAR SHARHI
Jamiyatda kechayotgan ijtimoiy-iqtisodiy va siyosiy jarayonlar yosh avlodni ijtimoiylashtirish institutla

ridan biri boʻlgan maktabgacha ta’lim tashkilotlariga muayyan ijtimoiy buyurtmani qoʻymoqda. Shu sababli 
bolalarning hayotiy muhim bilim va koʻnikmalarni egallashi, bolalik qiziqishlari hamda shaxsning tabiiy ijodiy 
salohiyatini ochib berish va rivojlantirish, bolada ijtimoiy tajribani shakllantirish, turli ijtimoiy rollarni bajarishi 
uchun shart-sharoitlar yaratish kabi muammolarni hal etish ta’lim muassasalari oldida turgan dolzarb vazi-
falardan biriga aylanmoqda.

Maktabgacha ta’lim tashkiloti pedagoglari bola rivojlanishiga qoʻyiladigan davlat talablariga amal qilgan 
holda, oʻsib kelayotgan avlodni ijtimoiylashtirishga alohida e’tibor qaratayotgan zamonaviy jamiyat sharoitida 
faoliyat yuritmoqdalar. Maktabgacha ta’limning maqsadli yoʻnalishlaridan biri bolalarning oʻzlari yashayotgan ijti-
moiy olam haqida yetarli darajada bilimga ega boʻlishidir. Shu sababli maktabgacha ta’lim tashkiloti pedagoglari 
oʻz oldilariga qoʻyadigan dolzarb vazifalardan biri bolalarning hayotiy muhim bilim va koʻnikmalarni egallashi, 
bolalarning qiziqishlarini hamda shaxsning tabiiy ijodiy salohiyatini ochib berish va rivojlantirish, bolada ijtimoiy 
tajribani shakllantirish, turli ijtimoiy rollarni egallashi uchun shart-sharoitlar yaratish masalasi hisoblanadi.

TADQIQOT METODOLOGIYASI
Zamonaviy maktabgacha ta’lim tashkiloti ijtimoiy hamkorlik asosida faoliyat yuritmasdan, jamiyat bilan 

keng hamkorlik qilmasdan turib, oʻz faoliyatini muvaffaqiyatli amalga oshira olmaydi va rivojlana olmaydi.
P. N. Tretyakovning fikricha, ijtimoiy hamkorlik – bu ijtimoiy subyektlar uchun maqbul boʻlgan munosabatlar 

varianti, ularning ehtiyojlari, manfaatlari va qadriyat moʻljallari konsensusi oʻlchovidir. Ta’limni isloh qilishning 
zamonaviy sharoitida MTT ochiq va rivojlanayotgan tizim hisoblanadi. Uning hayotiy faoliyatining asosiy natijasi 
jamiyat bilan muvaffaqiyatli oʻzaro ta’sir boʻlishi kerak. Shu tamoyilni oʻzlashtirish va qoʻllash asosida maktab-
gacha ta’lim tashkiloti bola shaxsini ijtimoiylashtirishning kuchli vositasiga aylanadi.

Jamiyat ijtimoiy-iqtisodiy farovonligining eng muhim koʻrsatkichlaridan biri bolalarning rivojlanish holatidir, 
chunki bolalar mamlakatning iqtisodiy va ma’naviy rivojlanish darajasini, fan va madaniyat holatini belgilay-
digan eng muhim zaxirani tashkil etadi. Jamiyatda kechayotgan oʻzgarishlar yildan-yilga maktabgacha ta’limga 
tobora yuqori talablar qoʻymoqda: pedagoglar berishi kerak boʻlgan bilimlar hajmi tobora ortib bormoqda. 
Bunday vaziyatda nafaqat berilayotgan bilimlarning sifati, balki axborotni uzatish usullari ham muhimdir. 
Tenglikka asoslangan ijtimoiy hamkorlikni yoʻlga qoʻyishda qoʻllanilayotgan uslublar va imkoniyatlar juda koʻp 
boʻlib, ulardan biri boshqa tashkilotlar hamda ijtimoiy hamkorlar bilan oʻzaro ta’sirli, qayta aloqaga asoslangan 
hamkorlikni yoʻlga qoʻyishdir.

Maktabgacha bolalik davri bolaning insoniy hamjamiyatga kirishishi, turli ijtimoiy vaziyatlarga moslashi
shi hamda ijtimoiy munosabatlar tajribasini egallashining muhim bosqichi hisoblanadi. Atrofdagi odamlar bilan 
hamkorlikda bola ijtimoiy maqbul xulq-atvor shakllari bilan tanishadi va ularni ongli ravishda qoʻllab-quvvat-
lashni oʻrganadi.

TAHLIL VA NATIJALAR
Bolaga atrof-olamga, jamiyatga kirishish va moslashishga qanday yordam berish mumkin? Bolalarni oʻzlari 

yashaydigan hududning eng yaqin atrofidagi obyektlari bilan tanishtirish, bolaga oʻzining bogʻchasi va oʻqiy-
digan maktabi qayerda joylashganligini erkin moʻljal olishni oʻrgatish muhim deb hisoblaymiz. Eng muhimi, bir 
vaqtning oʻzida kutubxonalar, muzeylar va koʻrgazmalarga tashrif buyurish orqali bolada oʻz kichik vataniga 
muhabbat hamda tabiatga ehtiyotkorona munosabatni tarbiyalash, madaniyatga boʻlgan qadriyatli munosa-
batni shakllantirishdir.

Buning uchun bolalarni ijtimoiy muhit obyektlari bilan tanishtirish boʻyicha butun bir tadbirlar tizimini, 
hamkor tashkilotlar bilan oʻzaro hamkorlikning istiqbolli rejalarini ishlab chiqish lozim. Yuqorida aytib oʻtilgan 
“rivojlanish” jarayoni asta-sekin, bolalarning yoshi va tayyorgarligiga qarab amalga oshiriladi. Shaharning ijti-
moiy sohasi bilan tanishishni shahar ijtimoiy infratuzilmasining bir qismi boʻlgan MTTning oʻzidan boshlash 
lozim. Bolalar bogʻchasi miniatyura koʻrinishidagi ijtimoiy olam boʻlib, unda ta’lim, madaniyat, xizmat koʻrsatish, 
umumiy ovqatlanish, tibbiyot va boshqa ijtimoiy sohalar aks ettirilgan. Kichik maktabgacha yoshdagi bolalar 
uchun bogʻcha – bu katta, noma’lum dunyo boʻlib, unda koʻplab notanish, ammo qiziqarli odamlar, buyumlar va 
narsalar mavjud. Tarbiyachilar kichkintoylarni bolalar bogʻchasi bilan tanishtirar ekanlar, bu yerdagi predmetlar 
haqida batafsil gapirib beradilar, ularning vazifasini tushuntiradilar, nomlarini aytadilar hamda tevarak-atrofni 
idrok etish va unga oʻz munosabatlarini bildirishga oʻrgatadilar. Bunday ekskursiya bolalarning maktabgacha 
ta’lim tashkilotiga tezroq va osonroq moslashishiga yordam beradi. Tanish xonalar, buyumlar va odamlar bolani 
choʻchitmaydi, unga yaqin va tushunarli boʻlib qoladi.

Tarbiyachilar oʻrta guruhdan boshlab bolalarni bogʻchadan tashqaridagi obyektlar bilan tanishtiradilar. 
Bolalar bogʻchasini oʻrab turgan jamiyat ta’lim, sogʻliqni saqlash muassasalari, madaniyat markazlari hamda 
xizmat koʻrsatish sohalari kabi tizimlardan iborat. Yaqin atrofdagi koʻchalarga maqsadli sayrlar oʻtkazish 
mobaynida bolalar koʻchada oʻzini tutish qoidalarini oʻzlashtiradilar, transport va yoʻl harakati qoidalari haqidagi 
bilimlarini shakllantiradilar, jamoat binolari va turar joylarni koʻzdan kechiradilar. Tarbiyalanuvchilarning ota-
onalari ekskursiyalar va maqsadli sayrlarni tayyorlashda yordam beradilar, sayr davomida bolalar guruhiga 
hamrohlik qiladilar. Maktabgacha ta’lim tashkilotida sayr va ekskursiya mavzulari boʻyicha fotokoʻrgazmalar, 
ochiq umumlashtiruvchi mashgʻulotlar va boʻsh vaqt tadbirlari tashkil etiladi, albomlar va maketlar yaratiladi.

Katta guruh bolalarini shahardagi asosiy obyektlar – maktab, muzey va kutubxona bilan tanishtirish muhim 
hisoblanadi. MTT umumta’lim maktablari bilan faol hamkorlik qilib, ular bilan qoʻshma tadbirlar, maqsadli tash
riflar hamda maktabgacha yoshdagi bolalar uchun ekskursiyalar oʻtkazadi. Maktabgacha yoshdagi bolalarda 
atrof-muhit haqida yaxlit tasavvur hosil qilish, bilish motivatsiyasini rivojlantirish, umuminsoniy qadriyatlarni 
oʻzlashtirish va shaxsiy madaniyat asoslarini shakllantirish uchun tarixiy, oʻlkashunoslik va texnika muzeylari 
bilan yaqin aloqalar oʻrnatish muhimdir. Muzeylarga tashrif buyurgan maktabgacha yoshdagi bolalar shahar va 
oʻlkaning eng qadimgi davrlardan bugungi kungacha boʻlgan tarixi bilan tanishadilar. 

Ekskursiya davomida bolalar muzey xodimlari tomonidan yaratilgan turli madaniy-ma’rifiy dasturlar bilan 
tanishadilar. Bu dasturlar tarbiyalanuvchilarning turli xil faoliyatlarini birlashtirishga qaratilgan boʻlib, uning rivoj
lanishining asosiy yoʻnalishlari – bilish, badiiy-estetik va nutqiy yoʻnalishlarni qamrab oladi. Xalq turmushi va 
madaniyatining asl buyumlari muzey dasturida bola va kattalarning yetakchi muloqot vositalari hisoblanadi. 
Dasturlardan tarbiyachilar oʻzlari uchun zarur material va bolalar uchun ijodiy topshiriq sifatida foydalanishlari 
mumkin.

Har bir mashgʻulotni uch bosqich asosida quyidagicha tashkil etish mumkin: Tayyorlov bosqichi – bunda 
tarbiyachilar guruhdagi bolalar bilan tayyorgarlik ishlarini olib boradilar va bolalarni muzey sayohatida ishtirok 
etishga tayyorlaydilar; Axborot bosqichi – muzey xodimlari tomonidan rejalashtiriladigan va oʻtkaziladigan 
muzey mashgʻuloti; Refleksiv bosqich – tarbiyachi tomonidan guruhdagi bolalar bilan materialni mustahkam-
lash, dastlabki ikki bosqich jarayonida olingan qadriyatlarni oʻzlashtirish jarayoni. 

Oxirgi bosqich ushbu ishda juda muhim, chunki u bolaga olingan ijtimoiy tajribani qabul qilish va oʻz hayo-
tiga joriy etish imkonini beradi. Bu bosqichdagi asosiy shakllar suhbatlar, oʻyin-sayohatlar, koʻngilxushliklar, 
ekskursiyalar, viktorinalar, munozaralar hamda syujetli-rolli va didaktik oʻyinlardir. Faoliyatning barcha shakl-
lariga bolalarni mavzuga maksimal va har tomonlama shoʻngʻitish usuli asos qilib olingan. Bolalar faoliyatiga 
katta ahamiyat beriladi: kollajlar, albomlar, bolalar kitobchalari va lugʻatlar yaratiladi, ertaklar va hikoyalar 
toʻqiladi, maketlar tayyorlanadi va hokazo.

Faoliyat jarayonida loyihalash usuli juda yaxshi samara berdi. Ijtimoiy soha obyektlari bilan tanishish davo-
mida pedagoglar bolalar va ota-onalar bilan birgalikda turli xil loyihalarni ishlab chiqadilar: “Sogʻlom turmush 
tarzining tarkibiy qismlari”, “Bilmasvoyning bilimlar mamlakatiga kirishiga qanday yordam berish mumkin?”, “Biz 
– oʻzbekistonliklarmiz”, “Kichik fuqaroning huquqlari”, “Barcha kasblar kerak, barcha kasblar muhim”, “Bizning 
bogʻchamiz maketi”, “Kelajak shahri” va boshqalar. Loyihalash metodidan foydalanish bolaga tajriba oʻtkazish, 
xulosa chiqarish, ijodiy qobiliyat va muloqot koʻnikmalarini rivojlantirish imkonini beradi. Bu esa unga keyin-
chalik maktab ta’limiga muvaffaqiyatli moslashish imkonini yaratadi.

Oʻzlashtirilgan bilimlarni mustahkamlash maqsadida, shuningdek, loyihani amalga oshirish jarayonida 
olingan bilimlarni taqdim etuvchi maxsus mashgʻulotlar, syujetli-rolli oʻyinlar, koʻngilochar tadbirlar, viktorinalar 
va boshqa tadbirlar tashkil etiladi. Maktabgacha ta’lim bosqichida bolalar faoliyatining yetakchi turi sifatida 
alohida rivojlantiruvchi muhit tashkil etilib, “Supermarket”, “Reklama agentligi”, “Teleboshlovchi”, “Qishloq 
soʻqmogʻida”, “Biz yosh piyodalar” kabi syujetli-rolli oʻyin-sayohatlar oʻtkaziladi. Bunday oʻyinlar bolalarga atrof-
muhit haqidagi bilimlarni qiziqarli tarzda mustahkamlashga va ijtimoiy bilimlarni oʻzlashtirishga yordam beradi. 
Maktabgacha ta’lim tashkilotining Davlat ta’lim standartiga muvofiq rivojlantiruvchi muhit shunday loyihalashti-
rilishi kerakki, maktabgacha yoshdagi bolalar oʻzlarining oʻyin, ijodiy va bilish faoliyatida kattalar faoliyatining 
shakllarini modellashtira va aks ettira olsinlar. Buning uchun ota-onalar bilan birgalikda bolalar bogʻchasida 
ijtimoiy dunyoni miniatyura shaklida yaratishga, turli xil ijtimoiy sohalarni namoyon etishga harakat qilish kerak. 

XULOSA
Bolalar bogʻchasining har bir guruhida ota-onalar va bolalarning faol ishtirokida “Bizning jonajon oʻlkamiz” 

mini-muzeyi tashkil etilib, unda bolalar yashaydigan shahar yoki qishloqni mashhur qilgan insonlar, oʻlka tabiati 
haqida ma’rifiy va illyustrativ materiallar, fotoalbomlar, bolalar va oilaviy ishlar joylashtirilsa, maqsadga muvofiq 
boʻladi.

MTTning jamoat tashkilotlari bilan ijtimoiy hamkorligini rivojlantirish bola shaxsining ma’naviy rivojlanishi va 
boyishiga qoʻshimcha turtki beradi. Farzandlarimiz yanada kirishimli, oʻziga ishongan, gʻamxoʻr, qiziquvchan, 

e’tiborli, kattalar dunyosiga moslashishga deyarli tayyor boʻlib, jamiyat bilan muloqotda bir qaraganda kichik, 
ammo katta ijobiy amaliy tajribaga ega boʻlishini ta’minlashimiz mumkin.

2026-yil, may, 5(5)-son

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

